MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 36


It-Tlieta, 26 ta’ Settembru 2023

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.12 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. Glenn Bedingfield; l-Onor. Graham Bencini; l-Onor. Andy Ellul, Segretarju Parlamentari għad-Djalogu Soċjali; l-Onor. Alex Muscat; l-Onor. Robert Cutajar (sostitut tal-Onor. David Agius); u l-Onor. Omar Farrugia (sostitut tal-Onor. Clayton Bartolo, Ministru għat-Turiżmu), kienu preżenti.


TALBA

L-Iskrivana qalet it-talba.


MINUTI

Il-Minuti ta’ Laqgħa Nru 35, li saret fid-29 ta’ Awwissu 2023, kienu kkonfermati.


INFORMAZZJONI LILL-KUMITAT

Iċ-Chairman informa lill-Kumitat li hu, flimkien mal-Onor. Andy Ellul, kienu attendew konferenza tal-Public Accounts Committee Regional Networkers.  Huwa qal ukoll li waqt l-istess konferenza Malta kienet ġiet mitluba sabiex is-sena d-dieħla torganizza l-laqgħa li jmiss, it-talba ġiet mgħoddija lill-Ispeaker, li min-naħa tiegħu aċċettaha.

KORRISPONDENZA

· Email datata 26 ta’ Settembru 2023, mibgħuta minn Daphne Caruana Galizia Foundation, li tinkludi wkoll stqarrija maħruġa mill-istess fondazzjoni, u korrispondenza mingħand il-Kummissjoni Ewropea. (Dok. 103)

Il-Kumitat qabel li din il-korrispondenza tittella’ fuq il-website tal-Parlament. 

Iċ-Chairman fakkar lill-Kumitat li l-informazzjoni mitluba mingħand Enemalta, dwar min kienu l-persuni lil ħadu d-deċiżjoni rigward il-floating storage unit, kienet għadha ma waslitx, minkejja li ntbagħtu diversi reminders, u għaldaqstant huwa kien qed jipproponi li jekk din l-informazzjoni ma tasalx għand il-Kumitat sa nhar it-Tlieta, 10 ta’ Ottubru, l-Inġinier Ryan Fava, Chairman ta’ Enemalta plc., kellu jiġi msejjaħ sabiex jitla’ jixhed quddiem l-istess Kumitat u jispjega għalfejn din l-informazzjoni baqgħet ma ntbagħtitx.

KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 2)

Il-Kumitat irriżuma l-eżami ta’ dan ir-rapport mid-29 ta’ Awwissu 2023.

Fis-2.25 p.m. Dr Joseph Muscat ġie msejjaħ jidħol fil-Kamra tal-Kumitat sabiex ikompli jagħti x-xhieda tiegħu bl-istess ġurament li kien ingħata f’laqgħa preċedenti.

Huwa kien akkumpanjat mis-Sur Mark Farrugia, assistent personali tiegħu.

Il-membri tal-midja preżenti ngħataw permess jidħlu fil-kamra tal-Kumitat sabiex jieħdu filmati u ritratti għal ftit minuti.

Dr Muscat ippreżenta lill-Kumitat statement intitolat Excise tax considerations by Enemalta. (Dok. 104)

Fuq talba taċ-Chairman, il-Kumitat qabel li Enemalta tiġi mitluba tibgħat kopja tal-Conversion Term Agreement li kien ġie ffirmat bejn Enemalta to ElectroGas Malta.

Fuq talba tal-Onor. Robert Cutajar, l-Awditur Ġenerali, li kien preżenti fil-kamra, ġie mitlub jieħu postu fuq il-mejda tal-Kumitat sabiex ikun jista’ jirrispondi għad-domandi tal-Membri tal-Kumitat.

Fit-2.55 p.m. Dr Joseph Muscat u l-assistent tiegħu ntalbu joħorġu mill-kamra sakemm jixhed l-Awditur Ġenerali, u reġgħu ssejħu lura fit-3.00 p.m. hekk kif intemmu d-domandi lill-Awditur Ġenerali.

Iċ-Chairman tal-Kumitat ippreżenta lill-Kumitat dawn id-dokumenti:

Kopja ta’ press statement, datat 22 ta’ Diċembru 2021, maħruġ mill-Gvern Amerikan bit-titlu Public Designation of Former Maltese Public Officials Konrad Mizzi and Keith Schembri Due to Involvement in Significant Corruption. (Dok. 105)

Kopja ta’ artiklu, maħruġ mill-Organized Crime and Corruption Reporting Project, intitolat Joseph Muscat 2019 Person of the Year in Organized Crime and Corruption. (Dok. 106)

Fuq talba tal-Onor. Graham Bencini l-Kumitat qabel li Enemalta tiġi mitluba tibgħat il-figuri tal-actual heat rates, mill-ewwel darba li bdiet topera l-power station.

Fil-3.50 p.m. Dr Joseph Muscat u s-Sur Mark Farrugia ntalbu jirtiraw mill-kamra tal-Kumitat.

L-eżami ta’ dan ir-rapport kien interrott u baqa’ aġġornat.

Wara li ntemmet ix-xhieda ta’ Dr Muscat iċ-Chairman qal li għal-laqgħa li jmiss l-Oppożizzjoni kienet qed tipproponi lil rappreżentanti mill-NGO Friends of the Earth sabiex jitilgħu jixhdu.  Huwa fakkar li fit-12 ta’ Lulju 2023 din l-NGO kienet ippreżentat lill-Kumitat kopja ta’ rapport intitolat Towards a Fossil Free Malta.

Il-Membri tan-naħa tal-Gvern ma qablux ma’ din il-proposta għar-raġuni li qalu li dan ir-rapport ma kienx wieħed li jittratta l-finanzi pubbliċi imma aktar kien rapport mil-lat ambjentali.  *irriferi għall-minuti ta’ Laqgħa 37.

Meta ċ-Chairman poġġa l-proposta għall-vot ma kienx hemm qbil dwar kif ivvutaw il-Membri tal-Kumitat u għaldaqstant fl-4.20 p.m. iċ-Chairman issospenda l-laqgħa.

Meta fl-4.37 p.m. il-Kumitat irriżuma ċ-Chairman qal li l-parir li ngħata mill-Uffiċċju tal-Iskrivan tal-Kamra kien li jiġi ddikjarat li l-vot m’għaddiex, għax minkejja li mhux il-Membri kollha tan-naħa tal-Gvern wieġbu “No” meta kienu mistoqsija min ma kienx qed jaqbel mal-proposta tal-Oppożizzjoni dwar li rappreżentanti tal-NGO Friends of the Earth jittellgħu jixhdu fil-Kumitat, xorta għandu jiġi meqjus li vvutaw kontra għax tiġi assunta s-saħħa numerika.  

Peress li qabel ġie sospiż il-Kumitat kienet issejħet division huwa talab lill-Iskrivana tal-Kumitat sabiex issejjaħ l-ismijiet tal-Membri u l-Kumitat ivvota hekk:

Favur								Kontra
L-Onor.								L-Onor.
Bencini Graham						Bedingfield Glenn
Carabott Darren							Ellul Andy
Cutajar Robert							Farrugia Omar
								Muscat Alex

Il-proposta tal-Oppożizzjoni, li jittellgħu jixhdu rappreżentanti tal-NGO Friends of the Earth, m’għaddietx.

L-Onor. Alex Muscat ippropona li għalkemm il-vot m’għaddiex u l-Kumitat ma kienx qed jaqbel dwar ir-rilevanza li jista’ jkollu r-rapport tal-Friends of the Earth fil-konfront ta’ nefqa pubblika marbuta mal-proġett ta’ ElectroGas, ikun aħjar li l-Kumitat jitlob ruling mingħand l-iSpeaker dwar jekk l-istess rapport kellux jitpoġġa għad-diskussjoni fil-Kumitat.

Minħabba li ma kienx hemm qbil dwar li l-Kumitat jitlob dan ir-ruling mingħand l-Ispeaker, iċ-Chairman poġġa t-talba għall-vot u l-Kumitat ivvota hekk:

Favur								Kontra
L-Onor.								L-Onor.

Bedingfield Glenn						Bencini Graham
Ellul Andy							Carabott Darren	
Farrugia Omar							Cutajar Robert
Muscat Alex

It-talba sabiex jintalab ruling mingħand l-Ispeaker għaddiet. 

Fil-4.45 p.m. iċ-Chairman aġġorna l-Kumitat sine die sakemm jingħata r-ruling mill-Ispeaker.

